
MINUTI

Il-Minuti tal-Laqgħa Nru 15 li saret fis-6 ta’ Frar 2024, ġew konfermati. 

KORRISPONDENZA

IĊ-CHAIRPERSON (Onor. Carmelo Abela): Nixtieq niġbed l-attenzjoni tal-Kumitat li waslet korrispondenza għandi bħala President tal-Kumitat Permanenti għall-Affarijiet tal-Familja mingħand l-Għaqda Nazzjonali tal-Pensjonanti. Din il-korrispondenza se nħalliha mas-Segretarju tal-Kumitat u kulmin jixtieq kopja tagħha jkun jista’ jgħaddilkom kopja permezz tal-email. Din hija riżoluzzjoni tal-laqgħa annwali li kienu għamlu s-Sibt, 6 ta’ April 2024 u għaddewha lili bħala l-President ta’ dan il-Kumitat. 

PUNT TA’ INFORMAZZJONI

IĊ-CHAIRPERSON: Nixtieq ngħid ukoll lill-Membri tal-Kumitat li għandna l-ewwel draft tar-rapport dwar id-diskussjoni li konna għamilna fuq iċ-childcare. Issa se nitlob lis-Segretarju tal-Kumitat sabiex jiċċirkola magħkom l-ewwel draft ta’ dan ir-rapport. Ovvjament, il-Membri huma mistiedna sabiex jibagħtu l-kummenti tagħhom ħalli mbagħad fi stadju ulterjuri nkunu nistgħu niddiskutuh u noħorġu bir-rakkomandazzjonijiet tagħna u wara naslu għall-pubblikazzjoni tiegħu.  

DISKUSSJONI DWAR IL-PARENTAL ALIENATION

IĊ-CHAIRPERSON: L-ewwel nett niskużaw ruħna li ħallejniekom tistennew imma kellna esiġenzi oħra marbuta mal-Plenarja. Fil-fatt bħalissa l-Kamra tinsab sospiża minħabba li l-Ispeaker irid jagħti ruling. Jekk tarawna nitilqu mill-Kumitat f’xi ħin ikun proprju minħabba r-ruling tal-Ispeaker. U allura mill-ġdid nerġa’ nitlobkom tiskużawna. Illum id-diskussjoni hija dwar il-parental alienation u hija l-ewwel laqgħa li l-Kumitat qed jalloka għal dan is-suġġett. Il-ħsieb tagħna hu li jkollna numru ta’ laqgħat fuq dan is-suġġett minn persuni u esperti oħrajn. Illum nixtiequ li din id-diskussjoni tkun mezz ta’ introduzzjoni dwar dan is-suġġett min-naħa tagħkom. 

Għandna numru ta’ mistednin hawnhekk li ġejjin mill-Foundation for the Social Welfare Services (FSWS) mid-Direttorat taċ-Child Protection. Nimmaġina li għalkemm qegħdin sitta se tagħmlu preżentazzjoni waħda. Għalhekk nistedinkom tiġu mal-mejda. Għal fini ta’ recording min jitkellem jgħid ismu u jintroduċi ftit lilu nnifsu. Infakkarkom li l-laqgħat huma kollha pubbliċi u jiġu video streamed fuq il-websajt tal-Parlament kif ukoll tixxandar fuq l-istazzjon tat-televiżjoni tal-Parlament. Għalhekk issa nistedinkom sabiex tressqu l-preżentazzjoni tagħkom. Nixtieq li nieħdu bejn kwarta u 20 minuta ħalli mbagħad nagħtu ċans lill-Membri tal-Kumitat jagħmlu l-mistoqsijiet u l-kummenti tagħhom. 

IS-SINJURA ANTONELLA MIZZI (Direttur Direttorat tal-Protezzjoni għall-Minuri): Aħna hawnhekk qegħdin nirrappreżentaw lid-Direttorat taċ-Child Protection Services. Se nintroduċi ftit dan is-suġġett u tajjeb infakkru li bħala Fondazzjoni għas-Servizzi Ħarsien Soċjali aħna għandna s-servizz tal-qrati, fejn nieħdu każijiet mill-Qorti tal-Familja anke meta din kienet għadha lanqas teżisti kif nafuha llum. Fil-fatt dan is-servizz ilu li twaqqaf ‘il fuq minn 20 sena. It-terminu ta’ parental alienation, għalkemm qed insemmuh ħafna aktar b’mod wiesa’, mhuwiex kunċett li m’aħniex familjari miegħu. 

Bħala Direttorat maqsum f’żewġ servizzi partikolari; iċ-Child Protection Services u l-Court Services. Bħala Direttorat, bejn wieħed u ieħor, nirċievu madwar 200 rapport fix-xahar. Issa minn dawn ir-rapporti, bejn wieħed u ieħor, għandek 20% minnhom li jiġu referred direttament mill-Qorti tal-Familja. Fil-maġġoranza tal-każijiet li naħdmu magħhom ninnotaw li hemm imġieba li aħna nsejħulha alienating. U dawn narawhom fis-seħħ anke meta l-familja tkun għadha intatta. Jiġifieri parental alienation mhijiex biss kunċett marbut ma’ każijiet fejn għandek is-separazzjoni imma narawh ukoll minn qabel. 

Bħala Direttorat nikkonsidraw il-parental alienation bħala abbuż, u ninvestigawh bħala abbuż. Fil-maġġor parti tal-każijiet tkun biss alienating behaviour, imma dawn l-aħħar snin rajna inċidenza konsistenti, li dejjem qiegħda togħla, ta’ full blown parental alienation. Hawnhekk nixtieq inħalli f’idejn il-kollegi tiegħi li huma esperti fis-suġġett, u li ħadmu għal diversi snin f’dan il-qasam, sabiex iwasslu ftit xi tgħid ir-riċerka, ma’ xiex inħabbtu wiċċna bħala Direttorat u ċ-challenges u r-rakkomandazzjonijiet tagħna bħala Direttorat. 

IS-SINJURA DANIELA DARMANIN (Manager fid-Direttorat taċ-Child Protection fi ħdan l-FSWS): Aħna ilna aktar minn 20 sena nagħmlu dan ix-xogħol mal-Qrati, u dak iż-żmien ma kellniex din ir-riċerka. Ir-riċerka fuq il-parental alienation hija xi ħaġa reċenti, jiġifieri dak iż-żmien ma kellneix din l-għodda li qegħdin nużaw illum, li nsejħulha l-five factor model u li forsi jkolli ftit ċans nispjegalkom x’inhi. Però konna diġà qed ninnotaw ħafna tfal li jgħidu li, pereżempju, missierhom jagħmel kollox tajjeb u ommhom kollox ħażin, jew bil-kontra. F’din is-sitwazzjoni l-Qorti, ħafna drabi, kienet tkun kawta ħafna għax ma konniex nafu eżatt x’inhi din il-parental alienation u għax ma kellniex din ir-riċerka. U kienet toqgħod attenta ħafna li nisimgħu l-vuċi tat-tfal. U fuq din se nitkellmu ftit aktar ukoll. 

Illum il-ġurnata għandna ħafna aktar riċerka. Bħala Fondazzjoni bqajna nżommu abreast mar-riċerka u qegħdin ninnotaw li issa, tant qegħdin nisimgħu fuq parental alienation, li xi kultant din il-buzzword saret tintuża minn kulħadd, u kulħadd qed jallega li qed issir parental alienation meta ovvjament nafu li mhux kull sitwazzjoni hija tali. Naħseb li jkun tajjeb li nibdew billi nispjegaw id-differenza bejn alienating behaviour u parental alienation. Ir-riċerka u anke l-esperjenza juruna li f’aktar minn 90% tal-każijiet ta’ separazzjoni jkun hemm alienating behaviour, fejn xi ħadd mill-partijiet jibda jgħaddi ċerti kummenti fuq il-ġenitur l-ieħor quddiem it-tfal. Ħafna drabi din tiġri wkoll meta ż-żweġijiet ikunu għadhom intatti, meta r-relazzjoni tkun għadha tajba. Jiġifieri parental alienation tibda ħafna qabel is-separazzjoni, u ma ssirx biss mill-ġenituri imma ssir ukoll min-nanniet, miz-zijiet u mill-partners, jiġifieri min-nies li jkollhom effett fuq il-ħajja tat-tfal. 

L-alienating behaviour tiġi żviluppata f’parental alienation meta t-tfal jirreaġġixxu għaliha għax jista’ jkun li t-tfal tant għandhom relazzjoni b’saħħitha mal-ġenitur li inti qed tagħmel l-aljenazzjoni fil-konfront tiegħu jew tagħha, li ma jirnexxilekx taljenahom, u allura nirreferu għaliha bħala parental alienation meta t-tfal litteralment qegħdin jiġu influwenzati b’dik l-aljenazzjoni. Ma jfissirx li l-alienating behaviour hija tajba għax dik hija l-ewwel pass għall-parental alienation. Madankollu tajjeb li nifhmu d-differenza bejn waħda u l-oħra. 

It-tieni ħaġa li xtaqt nikkjarifika hija d-differenza bejn parental alienation u l-estrangement. Ir-riċerka turina li l-estrangement hija sitwazzjoni fejn it-tfal qegħdin jgħidu li ma jridux kuntatt ma’ xi ħadd mill-ġenituri tagħhom minħabba li forsi kien hemm abbuż jew għax forsi dan il-ġenitur qatt ma kien involut fil-ħajja tagħhom. U allura hemmhekk it-tfal għandhom raġuni valida għalfejn qed jirrifjutaw il-kuntatt. Mentri f’parental alienation m’hemmx raġuni valida ħlief għax ikunu ġew influwenzati u aljenati minn dak il-ġenitur. 

Kif kont qed ngħid illum il-ġurnata għandna the five factor model li huwa għodda li hija evidence based u hija pjuttost reċenti bħala għodda. Ġiet imwaqqfa fl-2020, jiġifieri qegħdin nitkellmu fuq xi ħaġa verament reċenti. Kienet mibnija fuq riċerka li saret minn qabel. Jekk ikolli ftit ċans nidħol ftit fuqhom ukoll. L-ewwel fattur huwa li għandek tifel li qed jirrifjuta li jkollu kuntatt ma’ dan il-ġenitur. It-tieni fattur huwa l-preżenza ta’ relazzjoni pożittiva qabel. Issa ħafna drabi meta lit-tfal tgħidilhom li qabel mal-ġenituri tagħhom infirdu huma kellhom relazzjoni tajba magħhom, u turihom anke ritratti tagħhom flimkien mal-ġenituri, it-tfal iwieġbu li hemmhekk kienu qegħdin jirreċtaw! Jekk turihom ritratt fejn huma kienu jidhru kuntenti mal-ġenitur li qed jiġi aljenat, it-tfal jgħidulek li dak mhux veru huma imma kienu qegħdin jirreċtaw li huma kuntenti.   

It-tielet fattur huwa the absence of abuse. Kif għedt qabel, jekk kien hemm abbuż, it-tfal għandhom raġuni valida għalfejn qegħdin jirrifjutaw kuntatt ma’ dak il-ġenitur. Forsi qed jibżgħu, forsi jiftakru li missierhom jew ommhom refgħu jdejhom fuqhom, jew fuq il-ġenitur l-ieħor. U allura rridu naraw li ma kienx hemm abbuż u rridu ninvestigaw aħna bħala Child Protection. Ir-raba’ fattur hemm 17-il tip ta’ alienating behaviour li jagħmlu l-ġenituri li jaljenaw. Pereżempju, jirreferu għall-missier jew għall-omm b’isimhom, li din il-persuna mhijiex importanti, li f’daqqa waħda l-partner tal-alienator sar id-daddy jew saret il-mummy, li naqtgħu r-ritratti kollha mill-ħajja tat-tifel jew tat-tifla, u li nitolbu lit-tfal biex jispijjaw fuq il-ġenitur. Pereżempju, jgħidulhom irrekordja lil missierek meta jagħmel hekk. Dan il-kunċett ta’ ħafna recordings qegħdin narawh ħafna, u lit-tfal qegħdin indaħħluhom bejn il-ġenituri.  
Il-ħames u l-aħħar fattur huma l-manifestations li t-tfal juruna. Jekk għandek mill-ewwel sar-raba’ fattur, hemmhekk għandek alienating behaviour. Issa biex nikklassifikaw li hemm parental allienation irid ikollna l-ħames fattur ukoll, fejn it-tifel jew it-tifla qed juruna li huma ġew aljenati bil-mod ta’ kif jirreaġixxu. F’daqqa waħda dawn it-tfal, f’kull sitwazzjoni, iridu jirrepetulek għalfejn missierhom huwa ħażin jew għalfejn ommhom hija ħażina. F’daqqa waħda ġenitur minnhom sar kollox tajjeb u l-ġenitur l-ieħor sar kollox ħażin. Meta tistaqsihom jekk missierhom jagħmilx xi ħaġa tajba jgħidulek li le, misserhom kollox ħażin jagħmel. U meta tistaqishom jekk ommhom tagħmilx xi ħaġa ħażina jgħidulek li ommhom kollox tajjeb. Jibdew jaraw dawn il-black and white scenarios. Pereżempju, naraw ukoll li t-tfal ma jħossuhomx guilty minħabba dan il-behaviour. Bl-istess mod naraw li t-tfal li verament ikunu abbużati mill-ġenituri tagħhom, jagħmlulhom x’jagħmlulhom il-ġenituri, xorta jkunu jridu kuntatt mal-ġenituri mentri meta għandek parental alienation, u dak huwa identifying factor għalina, it-tfal ma jridu bl-ebda mod jisimgħu li dak il-ġenitur jista’ jkollu xi ħaġa tajba.  

Ħaġa oħra importanti hija li jaqtgħu wkoll mill-ħajja tagħhom il-kumplament tal-familja. Mela jekk f’daqqa waħda l-missier sar ħażin, mela n-nanna, li filli kont qed tkun għandha tmien sigħat kuljum għax forsi l-ġenituri jaħdmu u allura kienet qiegħda tieħu ħsiebek hi, saret ħażina wkoll. L-istess iz-zijiet u l-kuġini. U allura qed naqtgħulhom nofs ħajjithom barra lil dawn it-tfal. Hemm livelli differenti ta’ parental alienation. Kif qalet is-Sinjura Mizzi aħna ninvestigaw kull każ bħal kull abbuż ieħor. 

Bħala Child Protection meta ninvestigaw każijiet ma mmorrux biex noħorġu t-tfal mill-familja. L-iskop tagħna mhuwiex dak imma l-iskop tagħna huwa li ninvestigaw u nissapportjaw lill-familja. U l-istess nagħmlu f’parental alienation. Meta ninnotaw li hemm parental alienation aħna nissapportjaw lill-ġenituri u nipprovaw nedukawhom fuq l-effetti tal-parental alienation. L-effetti jvarjaw. It-tfal, apparti li qed jitgħallmu  jigdbu, qed jitgħallmu jimmanipulaw is-sitwazzjoni, u qed tneħħilhom kull tip ta’ memorja li jistgħu jibnu ma’ dak il-ġenitur. U dawn l-effetti ‘l quddiem se jevolvu f’sitwazzjoni fejn se jkollhom diffikultajiet fir-relazzjonijiet tagħhom, se jbati s-self esteem tagħhom u jista’ jkun li kollox jevolvi fi problemi ta’ substance abuse, suwiċidji, eċċ. Jiġifiri l-effetti jistgħu jkunu serji ħafna! Allura aħna nenfasizzaw ħafna fuq l-edukazzjoni tal-ġenituri biex nuruhom li b’dak li qed jagħmlu mhux qed ipattuha lill-ġenitur l-ieħor imma fl-aħħar mill-aħħar qed ikissru lil uliedhom.  

Imbagħad meta jkollok sitwazzjoni severa ta’ parental alienation u tipprova taħdem magħhom imma jkun ta’ xejn, hemmhekk ikollna mmorru għall-reunification. Reunification hija meta t-tifel ikollu jittieħed mill-kura u l-kustodja ta’ dak il-ġenitur li qed jagħmel il-ħsara, li qed jaljena, u jimxi mal-ġenitur l-ieħor. Din naħdmuha bil-għaqal ħafna. It-tfal nippreparawhom u naħdmu magħhom anke b’terapiji u nagħmlu diversi spot checks. Din il-ħaġa qiegħda taħdem, jiġifieri aħna qegħdin nużaw dak il-five factor model sabiex nibnu argumenti solidi għall-Qorti, biex nuru li għandna prova ċara li turi li hemm parental alienation. Meta ma naslux mal-ġenituri nirreferu għall-Qorti biex ikun hemm reunification u biex tinbidel il-kustodja. F’dawn is-sitwazzjonijiet inħossu li għandna bżonn aktar għarfien anke mill-professjonisti u mill-ġudikatura. Hemm ġudikanti li qegħdin naħdmu magħhom u qed jirnexxilna. 

Kellna xi każijiet li ħadmet tajjeb ħafna u filli tara tfal li lanqas biss iridu jħarsu lejn xi ħadd mill-ġenituri tagħhom u f’daqqa waħda, f’temp ta’ ftit sigħat, u mhux qiegħda nesaġera, tara lil dawn it-tfal jitgħannqu mal-ġenitur l-ieħor! Kellna każijiet kemm mal-missier u kemm mal-omm, fejn f’daqqa waħda qisu ma ġara xejn u jerġgħu joħolqu relazzjoni bejniethom. Nemmnu ħafna fit-terapija. Ma nemmnux li l-ġenitur li qed jaljena għandna npattuhielu, u allura rridu naħdmu wkoll mal-ġenitur l-ieħor ħalli we don’t go into revenge għax lit-tfal nispiċċaw nagħmlulhom ħsara mod ieħor. U għalhekk importanti t-terapija għall-famija kollha; għat-tfal, għall-ġenitur li ġie targeted u anke għall-ġenitur li kien qiegħed jaljena, biex nerġgħu noħolqu relazzjoni bejniethom. 

Jekk tippermettuli issa se nitkellem fuq il-way forward u x’naraw li jista’ jaħdem mill-esperjenza tagħna. Nemmnu ħafna fl-early detection and timely intervention għax nemmnu li ż-żmien huwa l-ikbar ħabib tal-persuna li qed jaljena għax aktar ma tinfluwenza lit-tfal, aktar ma qed tinvesti enerġija u tibqa’ tgħidilhom li missierhom ħażin, aktar it-tfal se jibdew jemmnuha. U allura dak l-alienating behaviour li forsi bdiet b’mod mild, eventwalment se jispiċċa biex tiggrava s-sitwazzjoni. Ovvjament irridu ninvestu f’servizzi u fi professjonisti li huma mħarrġa. Nixtiequ wkoll naraw sitwazzjoni fejn il-proċess legali jkun ħafna iqsar milli hu. Importanti li jkollna professjonisti mħarrġa u naraw il-bżonn li jkollna a one stop shop, fejn in-nies li qegħdin jaħsbu li jisseparaw jafu fejn għandhom imorru għall-għajnuna. 

Illum nafu li l-ewwel ġirja li jagħmlu hija li jmorru għand l-avukat u aħna nipprovaw nedukawhom. Ngħidulhom li tajjeb li tieħu d-drittijiet tiegħek imma f’dan iż-żmien fejn ikkrolla kollox madwarek, u fejn għandek bżonn is-sapport, biex tkun ġenitur aħjar għal uliedek trid tfittex l-għajnuna inti wkoll. Bħala Direttorat noffru courses li nsejħulhom “parenting when separated” fejn il-partijiet jiġu għal korsijiet separati u hemmhekk niddiskutu u ngħallmu lill-ġenituri kif se jibqgħu jkunu ġenituri b’mod separat, kif se jibqgħu jiġbdu ħabel wieħed, u nitgħallmu nikkomunikaw biex inkunu hemm għal uliedna. 

Darba kelli klijent li qalli li l-ewwel ġurnata tal-kindergarten tat-tifel tiegħu ma jista’ jġibha qatt lura. Fis-sitwazzjoni tal-famijla m’hemm l-ebda rimedju finanzjarju li tista’ ġġib lura. There is no way that you are going to get back certain memories u għalhekk nemmnu ħafna bl-importanza li naħdmu fl-immedjat. Nemmnu ħafna li għandna bżonn training għall-ġenituri, u mhux biss għall-ġenituri li għaddejjin minn separazzjonijiet għax kif diġà għedna naraw li l-aljenazzjoni, ħafna drabi, tibda minn qabel u allura tajjeb li we target il-popolazzjoni kollha. 

Nagħmlu ħafna media interventions, nipprovaw nedukaw fuq l-effetti tal-parental alienation ħalli nipprovaw nevitaw milli naslu sa dak il-punt. Dawn ma jridux isiru mal-ġenituri biss għax illum nafu li n-nanniet għandhom rwol importanti fil-ħajja tat-tfal, kif ukoll il-partners. Naħseb li hija xi ħaġa li s-soċjetà kollha tibbenefika minn dan it-training. Training ukoll lill-professjonisti. Nemmnu li huwa importanti li l-professjonisti kollha li jaħdmu mat-tfal, fosthom edukaturi, avukati, ġudikanti, terapisti, medjaturi u court experts ikunu jistgħu jagħrfu s-sinjali kemm jista’ jkun malajr. 

Nemmnu wkoll li huwa importanti ħafna li nisimgħu lit-tfal imma mhuwiex biżżejjed li nisimgħu lit-tfal u li nħallu lilhom jiddeċiedu għalihom. L-agħar ħaġa li nistgħu nagħmlu bħala professjonisti hija li nistaqsu lit-tfal u npoġġuhom f’sitwazzjoni li jridu jagħżlu bejn il-mamà u l-papà. L-aħħar ħaġa li għandna nagħmlu hi li nistaqsu lit-tfal fejn iridu joqogħdu. Irridu nifhmu li t-tfal jista’ jkun li ġew influwenzati mill-ġenituri, li ġew mhedda jew li ġew imwegħdin affarijiet. U għalhekk tajjeb li naħsbu ftit fuq kif qegħdin inkellmuhom lit-tfal. Xi ħaġa li nagħmlu bħala Direttorat hija li mingħajr ma nippreparaw lill-ġenituri mmorru nkellmu lit-tfal fl-iskejjel jew f’ambjent newtrali, fejn la hemm il-mamà wara l-bieb u lanqas hemm il-papà jipprova jissemma’, biex verament nifhmu x’qiegħed jiġri. Apparti minn hekk, nieħdu ħafna feedback mill-edukaturi u min-nies l-oħra li jkunu fil-ħajja tat-tfal. 

Xi ħaġa oħra li nagħmlu bħala Direttorat hija li naħdmu mat-targeted parent għax meta tiġi ffaċċjat b’allegazzjonijiet foloz, l-ewwel reazzjoni tiegħek tkun li tirrabja. Jekk se tirrabja qed tgħaddi l-messaġġ li dak li qed jagħmel l-alienator huwa minnu u inti veru persuna ħażina. Irridu noqogħdu attenti li nissapportjaw lill-ġenitur biex ma jaqax għan-nasba tal-alienator u jibqa’ jżomm ruħu kalm meta jkun hemm dawn is-sitwazzjonijiet. Nemmnu ħafna fit-terapija u nemmnu fix-shared parenting għax fejn hu possibbli nemmnu li t-tfal jibbenefikaw mix-shared parenting. Din tevita milli xi ħadd mill-ġenituri will hijack lit-tfal u jkollu aktar ċans biex jaljena u li ma tgħaddix il-messaġġ li wieħed mill-ġenituri huwa aħjar mill-ieħor għax it-tnejn li huma għandhom rwol indaqs fil-ħajja tat-tfal tagħhom.

Ma rridux naqtgħu lill-familja ‘l barra, fejn pereżempju f’daqqa waħda l-familja tal-papà jew il-familja tal-mamà spiċċat barra. Iż-żewġ ġenituri jieħdu responsabilità u t-tfal nafu li qed jibbenefikaw ħafna mill-involviment taż-żewġ ġenituri f’ħajjithom. Fl-aħħar mill-aħħar, bix-shared parenting, iż-żewġ ġenituri għandhom iċ-ċans li jieħdu ħsieb tagħhom infushom għax waqt li t-tfal qegħdin fil-preżenza tal-papà, il-mamà tista’ tagħmel affarijiet oħra biex hi tkun b’saħħitha ħalli tieħu ħsieb it-tfal u viċi versa.  

IĊ-CHAIRPERSON: Sinjura Darmanin, nirringrazzjak tal-preżentazzjoni tiegħek. Ma nafx tridux iżżidu xi ħaġa oħra. Jekk le, ġejna informati li l-Ispeaker dieħel lura fil-Kamra sabiex jaqra r-ruling u għalhekk se jkollna ninżlu aħna wkoll. Għalhekk se nissospendi għal ftit minuti din il-laqgħa u nitlobkom tiskużawna. 

Il-Kumitat ġie sospiż għal ftit minuti. 

IĊ-CHAIRPERSON: Il-Kumitat se jirriżumi għal ftit ħin. L-ewwel nett irrid ninformakom li l-Onor. De Giovanni tinstab indisposta u għalhekk ma setgħetx tkun magħna. L-Onor. Davina Sammut Hili llum għandha responsabilità ta’ Whip minħabba li l-Onor. Naomi Cachia qiegħda f’luttu għall-mewt tal-papà tagħha, u allura wkoll mhijiex preżenti magħna. Wara r-ruling tal-Ispeaker u l-iżviluppi li seħħew fil-Kamra, bi qbil maż-żewġ Membri tal-Oppożizzjoni, se jkolli nissospendi l-laqgħa u naġġornaw għal ġurnata oħra. Grazzi tal-ħin tagħkom u niskuża ruħi mill-ġdid għal dak kollu li nqala’ llum. Nikkomunikaw magħkom fuq data oħra li tkun konvenjenti għalikom. Grazzi.   

Fis-6.05 p.m. il‑Kumitat aġġorna għal data li kellha tiġi komunikata aktar tard. 

